


የግብዓት ምርት ጥመርታ መወሰንኛና ማስፈጸሚያ መመሪያ ቁጥር-- - -/2016ዓ/ም

የኢንዱስትሪ ሚኒስቴር በወጪ ንግድ ቀረጥና ታክስ ማበረታቻ ሥርዓት አዋጅ ቁጥር-768/2004 አንቀጽ 22 ንዑስ አንቀጽ 1፣ አንቀጽ 23 ንዑስ አንቀጽ 3 እና አንቀጽ 28 ንዑስ አንቀጽ 1 ና 2 በተሰጠው ሥልጣን መሠረት ይህንን መመሪያ አወጥቷል።   

ክፍል አንድ
ጠቅላላ

1. አጭር  ርዕስ
ይህ መመሪያ " የግብዓት ምርት ጥመርታ መወሰኛና ማስፈጸሚያ መመሪያ ቁጥር - - -/2016ዓ/ም " ተብሎ ሊጠቀስ ይችላል፡፡

2.  ትርጓሜ
   የቃሉ አገባብ ሌላ ትርጉም የሚያሰጠው ካልሆነ በስተቀር በዚህ መመሪያ፤
1) ” አዋጅ “ ማለት የወጪ ንግድ ቀረጥና ታክስ ማበረታቻ ሥርዓት አዋጅ ቁጥር 768/2004 ማለት ነው፡፡
2)  “ የምርት ምድብ ” ማለት ተቀራራቢነት ያላቸው የወጪ ምርቶችን የጋራ የመለያ ኮድ በመስጠት የግብአት ምርት ጥመርታ የተዘጋጀላቸው ወይም የሚዘጋጅላቸው ምርቶች ናቸው።
3) “ ተጠቃሚዎች ” ማለት የወጪ ንግድ ቀረጥና ታክስ ማበረታቻ ሥርዓት ተጠቃሚ እንዲሆኑ በአዋጁ የተጠቀሱ ሰዎች ናቸው፡፡
4) [bookmark: _GoBack]“ አባሪ ” ማለት በዚህ መመሪያ አንቀጽ 8 በተጠቀሱት የቴክኒክ ግብዓት ምርት ለየምርት ምድቡ የሚዘጋጅ እና ከዚህ መመሪያ ጋር አባሪ ሆኖ የግብዓት ምርት  ጥመርታን ለማዘጋጀትና ለመወሰን የሚያስችል ሰነድ ነው፡፡ 
5) “አላቂ የምርት መገልገያ" ማለት በምርት ሂደት ውስጥ ጥቅም ላይ ከዋለ በኋላ ወይም በምርት ዓይነት ለውጥ ምክንያት ከአገልግሎት ውጪ የሚሆን ዕቃ ሲሆን ምርቱን ሙሉ ለሙሉ ለውጭ ገበያ ለማቅረብ የተቋቋመ አምራች በቀጥታ በማምረት ተግባር ላይ እንዲውሉ ወደ ሀገር ውስጥ የሚያስገባቸውን ቅይጦች፣ ቅባቶችና ሌሎች ኃይል ሰጪ ንጥረ ነገሮችን ይጨምራል፣ 
6)  “ማሸጊያና መጠቅለያ” ማለት ምርቱ ከተመረተ በኃላ አንድን የወጪ ምርት አሽጎ ለመላክ በመጠቅለያነት፤ በመያዣነት እንዲሁም የአጠቃቀም መረጃ ለመስጠት የሚንጠለጠሉ፤የሚለጠፉ ተያያዥ ግብዓቶች ናቸዉ፡፡
7)  "ተረፈ ምርት" ማለት በምርት ሂደት ውስጥ ዋናው ምርት ከተመረተ በኋላ የሚቀረው ዝቃጭ ወይም ቁርጥራጭ ማለት ነው፡፡
8)  “የባከነ ጥሬ ዕቃ” ማለት አንድን የወጭ ምርት በማምረት ሂደት ውስጥ በምርት ሂደቱ ባህሪ ምክንያት ማስቀረት ባለመቻሉ ወይም በማምረት ሂደት ቸልተኝነት ምክንያት የወጭ ምርቱን ለማምረት ጥቅም ላይ መዋል የማይችል ጥሬ ዕቃ ነው፡፡
9) “ተተካኪ የምርት ግብዓት” ማለት የወጭ ምርቱን ለማምረት ጥቅም ላይ ከዋለው ግብዓት ጋር በአገልግሎት እና በፍጆታ ተመሳሳይ ወይም አንድ አይነት የሆነ ግብዓት ነው፡፡
10)  “የታሪፍ አመዳደብ ሥርዓት (Harmonized System code (HS code))” ማለት የገቢ ዕቃዎችን የታሪፍ ምጣኔ ለማስላትና ለመመደብ የሚጠቅም ስርዓት ነው፡፡ 
11)  “የተጣጣመ የሸቀጦች ሥያሜ መለያ (Harmonized System code(HS code))” ማለት የገቢ ዕቃዎችን የታሪፍ ምጣኔ ለማስላትና ለመመደብ የሚያገለግል ዓለማቀፋዊ የሆነ  የሸቀጦች መለያ ነው፡፡
12) “የምርት ምድብ (Product Catagory)” ማለት በአምራች አንዱስትሪ ዘርፍ ያሉ ተመሳሳይ የሆነ የምርት አይነቶች ለምሳሌ ጨርቃጨርቅ ፣ ቆዳና የቆዳ ውጤቶች ፣ ብረታ ብረትና ኢንጅነሪንግ ፣ ምግብና መጠጥ ማለት ነው፡፡
13)  “ ብልሽት (Defect) ” ማለት ከጠቅላላ ምርቱ በምርት ሂደት የሚከሰት ሆኖ የኤክስፖርት ትዕዛዝ ደረጃን የማየሟላ ምርት ማለት ነው፡፡
14) “ ብክነት ” (Wastage) ማለት አንድን ምርት ለማምረት የምንጠቀምበት ግብዓት በምርት ሂደት ሊባክን የሚችል ማለት ነው፡፡
15)  “ኮሚሽን” ማለት የኢትዮጵያ ጉምሩክ ኮሚሽን ነው፡፡
16) “ መሪ ሥራ አስፈጻሚ ” ማለት የማስፋፊያና የማበረታቻ ተግባራትን የሚያከናውን በሚኒስቴሩ ስር የተዋቀረ የሥራ ክፍል ነው፡፡
17)  “ ሚኒስቴር “ ማለት የኢንዱስትሪ ሚኒስቴር ነው፡፡
18)  በዚህ መመሪያ ጥቅም ላይ የዋሉ ሌሎች ቃላትና ሀረጎች በአዋጁ የተሰጣቸውን ትርጓሜ ይይዛሉ፡፡
3.  የተፈጻሚነት ወሰን
ይህ መመሪያ በአዋጁ እና በዚህ መመሪያ መሠረት በወጪ የንግድ ቀረጥና ታክስ ማበረታቻ ሥርዓት ተጠቃሚ በሆነ ወይም በሚሆን ማንኛውም ሰው ላይ ተፈጻሚ ይሆናል፡፡

ክፍል ሁለት
የግብዓት ምርት ጥመርታ የሚያዘጋጁ አካላት ማቋቋም ፣መሰየም እና ተግባራቶቻቸው

4. የግብዓት ምርት ጥመርታ የሚያዘጋጁ አካላትን ስለማዋቀር እና ስለመሰየም
ሚኒስቴሩ የግብዓት ምርት ጥመርታን የሚያዘጋጁ የግብዓት ምርት ጥመርታ ዓብይ ኮሚቴ ያቋቁማል እንደዚሁም በእያንዳንዱ ማዕከላት ስር  ለየምርት ምድቡ የቴክኒክ ኮሚቴ ይሰይማል፡፡

5.  የዓብይ ኮሚቴ አወቃቀር
1) ከሚኒስቴር መሥሪያ ቤቱ፣ ከአምራች ኢንዱስትሪ ልማት ኢንስቲትዩት፣ ከግብርና ሚኒስቴር፣ ከጉምሩክ ኮሚሽን፣ ከገንዘብ ሚኒስቴር እና  ከኢትዮጵያ ሀገር ዓቀፍ የዘርፍ ማኅበራት ምክር ቤት የተውጣጡ ሰባት አባላትን የያዘ የግብዓት ምርት ጥመርታን አወሳሰንን እና አፈጻጸምን የሚመራ ኮሚቴ (ከዚህ በኋላ ‹‹ ዓብይ ኮሚቴ ›› ተብሎ የሚጠራ) በዚህ መመሪያ ተቋቁሟል፣
2) በሚኒስቴሩ የሚሰየም አንድ የዓብይ ኮሚቴው ሰብሳቢ፣ ከሚኒስቴር መሥሪያ ቤቱ የሚሰየሙ አንድ አባል፣ ከአምራች ኢንዱስትሪ ልማት ኢንስቲትዩት አንድ አባል፣ ከግብርና ሚኒስቴር አንድ አባል፣ ከጉምሩክ ኮሚሽን አንድ አባል፣ ከገንዘብ ሚኒስቴር አንድ አባል እና ከኢትዮጵያ ሀገር ዓቀፍ የዘርፍ ማኅበራት ምክር ቤት አንድ አባል ይኖሩታል፡፡ በተጨማሪም ከሚኒስቴር መሥሪያ ቤቱ የሚወከል አንድ ድምጽ የሌለው ፀሐፊ ይኖረዋል፣
3) በዚህ አንቀጽ ንዑስ አንቀጽ 2 የተጠቀሰው እንደተጠበቀ ሆኖ ሚኒስቴሩ አስፈላጊ ሆኖ ካገኘው በሌሎች የምርት ምድብ ዘርፎች የግብዓት ምርት ጥምርታን በተመለከተ ለሚቀርቡ ጉዳዮች ምላሽ ለመስጠት እንዲያስችል ጉዳዩ ከሚመለከተው ማንኛውም መንግሥታዊ አካል የሚወከል ሰው የዓብይ ኮሚቴው አባል እንዲሆን ሊያደርግ ይችላል፡፡ 
4) ዓብይ ኮሚቴው ተጠሪነቱ ለሚኒስቴሩ ይሆናል፡፡
6. የዓብይ ኮሚቴ ተግባራት
1) የሚመለከተው የምርት ምድቡ የቴክኒክ ኮሚቴ ሙያዊ አስተያየት መነሻ በማድረግ ጥሬ ዕቃው  በግብዓት ምርት ጥመርታ ውስጥ ተካቶ እንዲጸድቅ የውሳኔ ሐሳቡን ለሚኒስቴሩ ያቀርባል፣
2) የሚመለከተው የምርት ምድቡ የቴክኒክ ኮሚቴ ሙያዊ አስተያየት መነሻ በማድረግ በምርት ሂደት ውስጥ የሚባክን ወይም የሚበላሽ የምርት ጥሬ ዕቃ መጠን የያዘ የውሳኔ ሐሳብ በማዘጋጀት እንዲፀድቅ ለሚኒስቴሩ ያቀርባል፣
3) የሚመለከተው የምርት ምድቡ የቴክኒክ ኮሚቴ ሙያዊ አስተያየት መነሻ በማድረግ ከውጭ የሚገቡ የግብዓት ምርት ጥሬ ዕቃዎች በጥራት ተመሳሳያቸው በሀገር ውስጥ የማይገኙ ወይም የሚገኙ መሆኑን በማረጋገጥ የውሳኔ ሐሳብ ለሚኒስቴሩ ያቀርባል፣  
4) የግብዓት ምርት ጥመርታ ላይ የሚቀርቡ ማናቸውም ቅሬታዎችን በመገምገም የውሳኔ ሐሳቡን ለሚኒስቴሩ ያቀርባል፣
5) የሚመለከተው የምርት ምድቡ የቴክኒክ ኮሚቴ የሚያቀርበው ሙያዊ አስተያየት እንደተጠበቀ ሆኖ የግብዓት ምርት ጥመርታ ጥያቄ ያቀረበው አመልካችን ተጨማሪ ማስረጃ ወይም ማብራሪያ የሚያስፈልገው ሆኖ ካገኘው አመልካቹን ጠርቶ ይጠይቃል ፣ አስፈላጊውን ትዕዛዝ ይሰጣል፣
6)  የቀረበ ማመልከቻ ባይኖርም በሚመለከተው የምርት ምድቡ የቴክኒክ ኮሚቴ ሙያዊ አስተያየት መነሻ በማድረግ ወይም በራሱ አነሳሽነት ቀደም ሲል የፀደቀ የግብዓት ምርት ጥመርታን እንዲሻሻል ወይም አዲስ የግብዓት ምርት ጥመርታ እንዲዘጋጅ ቴክኒክ ኮሚቴውን ሊያዝ ይችላል፣
7)  ሌሎች ከሚኒስትሩ የሚሰጡትን ከግብዓት ምርት ጥመርታ ጋር ተያያዥነት ያላቸው ተግባራትን ያከናውናል፡፡
7. የዓብይ ኮሚቴው የስብሰባ ጊዜ
1)  ዓብይ ኮሚቴው በወር አንድ ጊዜ ይሰበሰባል፣ ሆኖም አስፈላጊ ሆኖ ሲገኝ በማናቸውም ጊዜ ሊሰበሰብ ይችላል፣
2) ከግማሽ በላይ የሚሆኑ የዓብይ ኮሚቴው አባላት በስብሰባ ከተገኙ ምልዓተ ጉባዔ ይሆናል፣
3) የዓብይ ኮሚቴው የውሳኔ ሐሳብ በድምጽ ብልጫ ያልፋል፣ ሆኖም ድምጽ እኩል በኩል የተከፈለ እንደሆነ ስብሳቢው የሚደግፈው ውሳኔ ያልፋል፣
4) የዚህ አንቀጽ ድንጋጌዎች እንደተጠበቀ ሆኖ ዓብይ ኮሚቴው የራሱ የስብሰባ ደንብ ሊያወጣ ይችላል፡፡
8. የቴክኒክ ግብዓት ምርትን ስለመሰየም
1) የግብዓት ምርት ጥመርታን ለመወሰን እና ለማስፈጸም የሚያስችል ሙያዊ አስተያየት የሚያቀርቡ በአምራች ኢንዱስትሪ ልማት ኢንስቲትዩት ስር በሚገኙ በሚከተሉት ማዕከላት ውስጥ የሚደራጁ ግብዓት ምርት ( ከዚህ በኋላ ‹‹የቴክኒክ ኮሚቴ›› ወይም ‹‹የቴክኒክ ግብዓት ምርት›› ተብለው የሚጠሩ ) በዚህ መመሪያ ተሰይመዋል፣
ሀ) የጨርቃ ጨርቅና አልባሳት ኢንዱስትሪ ምርምርና ልማት ማዕከል፣
ለ) የቆዳና የቆዳ ውጤቶች ኢንዱስትሪ ምርምርና ልማት ማዕከል፣ 
ሐ) የምግብና መጠጥ ኢንዱስትሪ ምርምርና ልማት ማዕከል፣
መ) የማኑፋክቸሪንግ ቴክኖሎጂና ኢንጂነሪንግ ኢንዱስትሪ ምርምርና ልማት ማዕከል፣ 
ሠ) የኬሚካልና ኮንስትራክሽን ግብዓቶች ኢንዱስትሪ ምርምርና ልማት ማዕከል፣ 
2) በዚህ አንቀጽ ንዑስ አንቀጽ 1 የተጠቀሰው እንደተጠበቀ ሆኖ በሌሎች የምርት ምድብ ዘርፎች የግብዓት ምርት ጥምርታን በተመለከተ ለሚቀርቡ ጉዳዮች ምላሽ ለመስጠት እንዲያስችል ጉዳዩ የሚመለከተው ማንኛውም መንግሥታዊ አካል የቴክኒክ ኮሚቴ ሆኖ ሙያዊ አስተያየት እንዲያቀርብ በሚኒስቴሩ ሊሰየም ይችላል፡፡ 
3) እያንዳንዱ የቴክኒክ ኮሚቴ ሙያዊ አስተያቱን የሚሰጠው በሚመለከተው የምርት ምድብ ጥሬ ዕቃ ግብዓትን በተመለከተ የተወሰነ ይሆናል፡፡ 
9. የቴክኒክ ግብዓት ምርት ተግባራት 
(1) የእያንዳንዱ የምርት ምድብ የቴክኒክ ኮሚቴ ከግብዓት ምርት ጥመርታ ጋር በተያያዘ ተጠቃሚዎች ወይም ሌሎች ሰዎች የሚያቀርቡትን የጽሑፍ ማመልከቻ በመቀበል፤
ሀ) ተጠቃሚው ያቀረበው ጥያቄ በሚኒስቴሩ በፀደቀ የግብዓት ምርት ጥመርታ ውስጥ የተካተተ መሆን አለመሆኑን፣
ለ) የጸደቁ የግብዓት ምርት ጥመርታ ለማሻሻል ወይም/እና
ሐ) አዲስ የምርት ጥሬ ዕቃዎችን በፀደቀ በግብዓት ምርት ጥመርታ ውስጥ ለማካተት ወይም/እና
መ) በምርት ሂደት ውስጥ የሚባክን ወይም የሚበላሽ የምርት የጥሬ ዕቃ  መጠንን ወይም/እና
ሠ) በዚህ አንቀጽ ንዑስ አንቀጽ 2 መሠረት በማዕከሉ በኩል ማስተናገድ ያልቻላቸውን ጥያቄዎችን፣
ረ) በአንቀጽ 19 ፣20 እና 21 መሠረት አንድ ምርት በማምረት ሂደት ጉድለት የተገኘበት ወይም በሌሎች ምክንያቶች ለውጭ ገበያ ማቅረብ አለመቻሉን በማረጋገጥ ለሚኒስቴሩ ያሳውቃል፣
ሰ) ከውጭ የሚገቡ የምርት ግብዓት ጥሬ ዕቃዎች በጥራት ተመሳሳያቸው በሀገር ውስጥ የማይገኙ መሆን አለመሆኑን
ሙያዊ አስተያየቱን ለዓብይ ኮሚቴው ያቀርባል፣
(2) ማንኛውም የምርት ግብዓት ጥሬ ዕቃ በጸደቀ የምርት ግብዓቶች ጥመርታ ሰነድ ውስጥ ከተጠቀሰው የምርት ግብዓት ጋር አንድ ዓይነት ሳይሆን  ተመሳሳይ ወይም ተተካኪ መሆኑን ወይም አለመሆኑን በማረጋገጥ ተጠቃሚዎችን በማዕከሉ በኩል ያስተናግዳል፡፡
10. የመሪ ሥራ አስፈጻሚ ተግባራት
     የመሪ ሥራ አስፈጻሚ የሥራ ክፍሉ፤
(1) በየምርት ምድቡ የቴክኒክ ኮሚቴ እንዲጸድቁ የሚቀርቡ የግብዓት ምርት ጥመርታ የውሳኔ ሐሳቦችን ለአብይ ኮሚቴው አደራጅቶ ያቀርባል፤ 
(2)  የአብይ ኮሚቴው መደበኛና መደበኛ ያልሆኑ ስብሰባዎች ጥሪ ያስተላልፋል፣ የአብይ ኮሚቴ አባላት በስብሰባው ስለመገኘታቸው ያረጋግጣል፣
(3)  በአስረጅነት የሚቀርቡ የየምርት ምድቡ የቴክኒክ ኮሚቴ አባላት በአስረጅነት እንዲቀርቡ ጥሪ ያስተላልፋል፣ በስብሰባው ስለመገኘታቸው ያረጋግጣል፣ 
(4) የአብይ ኮሚቴውን የውሳኔ ሐሳብ በቃለ-ጉባዔ አደራጅቶ ለሚኒስትሩ ያቀርባል፣ 
(5) የፀደቁ የግብዓት ምርት ጥመርታ እና ሌሎች ከዚህ መመሪያ ጋር በተያያዘ በሚኒስቴሩ የሚሰጡ ውሳኔዎችን ለሚመለከታቸው አካላት በተለይ ለኮሚሽኑ በደብዳቤ እንዲደርስ ያደርጋል፣ 
(6) በሚኒስትሩ የጸደቁ የግብዓት ምርት ጥመርታ በሚኒስቴሩ ዌብ ሳይት ላይ እንዲጫኑ ያደረግል፣
(7)  የዓብይ ኮሚቴ እና አስረጂ የቴክኒክ ግብዓት ምርት ተግባራት በአግባቡ ለማስኬድ የሚያስፈልጉ ሌሎች አስተዳደራዊ ጉዳዩችን ይፈጽማል፣
(8) ከዚህ መመሪያ ጋር ከተያያዙት ቅጾች በተጨማሪ ለዚህ መመሪያ አፈጻጸም የሚረዱ ሌሎች ቅጾችን ያዘጋጃል፣
(9) ለዚህ መመሪያ አፈጻጸም በሚኒስቴሩ የሚሰጡትን ሌሎች ተግባራትን ይፈጽማል፣ ያስፈጽማል፡፡ 
ክፍል ሦስት
የግብዓት ምርት ጥመርታ ዝግጅት ፣ የግብዓት ምርት ወደ ሀገር ውስጥ ስለሚገቡበት አግባብ እና የተጠቃሚዎች የጥያቄ አቀራረብ

11. የግብዓት ምርት ጥመርታ ዝግጅት
1) [bookmark: _Toc73442508]የየምርት ምድቡ ግብዓቶች ዝርዝር የያዘ የግብዓት ምርት ጥመርታ ሲዘጋጅ የተጣጣመ የሸቀጦች የታሪፍ አመዳደብ ሥርዓት መሠረት ማድረግ አለበት፣
2) የምርት ግብዓት ጥምርታ ሲዘጋጅ ያለቀለትን ግብዓት የሚያስገባ እና ግብዓቱን ራሱ በሀገር ውስጥ ለማምረት ጥሬ ዕቃዎችን ወደ ሀገር ውስጥ ለሚያስገባ በየደረጃው የተለያየ የምርት ብክነት መጠን እና የምርት ግብዓት ጥምርታ የሚዘጋጅለት ይሆናል፣    
3) የወጪ ምርቱን በማምረት ሂደት ጥቅም ላይ የዋሉትን ግብዓት ዓይነቶች እና ዕሴት በመጨመር ሂደት በምርት ሂደት የሚባክነው ግብዓት ታሳቢ ይሆናል፡፡ የብክነት መጠኑ እንደ ምርት ምድቡ እና የዕሴት ሰንሰለት ማጠርና መርዘም የሚለያይ ሆኖ የየምርት ምድቡ የብክነት መጠን ከዚህ መመሪያ ጋር አብሮ በሚጸደቅ አባሪ ላይ ባለው መሠረት ይሆናል፡
4) ተጠቃሚዎች የአላቂ  ምርት መገልገያዎች እና ማሸጊያና መጠቅለያ ለማምረት የሚያስፈልጉ ግብዓቶችን ወደ ሀገር ውስጥ በማስገባት አላቂ ምርት መገልገያዎች እና ማሸጊያና መጠቅለያ አምርተው ለቀጥተኛ ላኪው የሚያቀርቡ ወይም በራሳቸው ወደ ውጭ የሚልኩ ከሆነ የግብዓት ምርት ጥመርታ ያልተዘጋጀለት ከሆነ እንደማንኛውም የወጪ ምርት ታይቶ የግብዓት ምርት ጥምርታ ስታንዳርድ የሚዘጋጅለት ይሆናል፣
5) ግብዓት ምርት ጥምርታ ሲዘጋጅ ተመሳሳይ ግብዓት ተጠቅመው የወጪ ምርቱን ከሚያመርቱ አምራች ላኪዎች እንደየምርት ምድቡ በናሙናነት ወካይ አምራች ላኪዎችን በመምረጥ በተጨባጭ የምርት ሂደት የተገኘ የፍጆታ እና የብክነት መጠን መረጃን አማካኝ በመውሰድ የሚሰላ ይሆናል፣
6) በየምርት ምድቡ የወጪ ምርቱን ለማምረት የሚያስፈልጉ በፍጆታ የሚሰሉ ግብዓቶች፣ አላቂ ምርት መገልገያዎች እና ማሸጊያና መጠቅለያ ተለይተው በአባሪ ውስጥ መጠቀስ አለባቸው፣
7) ከላይ በተራ ቁጥር 1 የተገለጸው እንደተጠበቀ ሆኖ የምርቱ ባህሪይ በስታንዳርድ ከጸደቀው የሚለይ ከሆነና ሌሎች አምራቾች ከሚያመርቷቸው ተመሳሳይ ምርቶች በፍጆታ ፣ በግብዓት አይነት ወይም በብክነት የተለየ ምርት ለሚያመርት አምራች ላኪ ለፋብሪካው ብቻ ሊያገለገል የሚችል ጥምርታ/ Company Standard/ Brand Rate ሊዘጋጅለት ይችላል፡፡ 
12. የምርት ግብዓቶችን ወደ ሀገር ውስጥ ስለማስገባት
1) የሥርዓቱ ተጠቃሚ ወደ ሀገር የሚያስገቡት ግብዓቶች በተጣጣመ የሸቀጦች የታሪፍ አመዳደብ ሥርዓት፣ ስያሜ እና መለኪያ መሠረት እና በሚኒስቴሩ በተላለፈው አጠቃላይ የግብዓት ዝርዝር መሠረት በማድረግ ይሆናል፣
2) የሥርዓቱ ተጠቃሚ የሚያስገቧቸው የምርት ግብዓቶች መለኪያ እና በየምርት ምድቡ በሀገር አቀፍ ስታንዳርድ ግብዓት ምርት ጥምርታ ላይ የሚቀመጠው መለኪያ ከተጣጣመ የሸቀጦች ታሪፍ አመዳደብ ሥርዓት ጋር የተጣጣመ መሆን ይጠበቅበታል፣
3) በዚሁ አንቀጽ ንዑስ አንቀጽ 2 በተገለጸው መሠረት መለኪያውን ተመሳሳይ ማድረግ የማይቻል ከሆነ ግብዓቶቹን ለማስገባት የተጠቀሙበትን መለኪያ የኢትዮጵያ ጉምሩክ ኮሚሽን ለማወራረድ ወደሚጠቀምበት የግብዓት ምርት ጥምርታ መለኪያ ለመቀየር የሚያስፈልጉ ተጨማሪ መረጃዎች በገቢ ዕቃዎች ዲክላራሲዮን ሰነድ ወይም በአገር ውስጥ ግዥ ደረሰኝ እንዲካተቱ ማድረግ ይኖርባቸዋል፡፡
13. የተጠቃሚዎች ግብዓት ምርት ጥመርታ ጥያቄ አቀራረብ
1) የሥርዓቱ ተጠቃሚ ጥያቄ ሲያቀርቡ ለወጪ ምርቱ የሚያስፈልጉ ግብዓቶች ከተዘጋጀው ሀገር አቀፍ ስታንዳርድ ግብዓት ምርት ጥምርታ እና የግብዓት ዝርዝር ውስጥ መካተት ወይም አለመካተቱን በቅድሚያ መለየት ይኖርባቸዋል፣
2) የሥርዓቱ ተጠቃሚዎች የስታንዳርድ ግብዓት ምርት ጥመርታ የይሻሻልልኝ ጥያቄ ማቅረብ የሚችሉት ቀድሞ በፀደቀው በእያንዳንዱ ግብዓት ፍጆታ እና በአመልካቹ የግብዓት ፍጆታ መካከል ያለው ልዩነት 10% እና ከ10% በላይ ከሆነ ብቻ ነው፣
3) የሥርዓቱ ተጠቃሚ የስታንዳርድ ግብዓት ምርት ጥመርታ ላልተዘጋጀላቸው ወይም ተዘጋጅቶላቸው መሻሻል ለሚገባቸው የወጪ ምርቶች የስታንዳርድ ግብዓት ምርት ጥምርታ እንዲዘጋጅላቸዉ ግብዓቱን ካስገባበት ቀን ጀምሮ እስከ 6 ወር ባለው ጊዜ ውስጥ በቅጽ አንድ “ሀ” ወይም በቅጽ ሁለት “ሀ” መሠረት ለየምርት ምድቡ ቴክኒክ ኮሚቴ ማቅረብ ይኖርበታል እንዲሁም ለኢትዮጵያ ጉምሩክ ኮሚሽንም ያሳውቃል፣
4) የሥርዓቱ ተጠቃሚ አምርተው ወደ ውጭ የሚልኳቸው እያንዳንዱ ምርት በተዘጋጀው ሀገር አቀፍ ስታንዳርድ ግብዓት ምርት ጥምርታ ሰነዱ ውስጥ በምርት ዓይነት የሚመስለው ምርት ኖሮና ምርቱን ለማምረት የሚያስፈልጉ ግብዓቶች ፍጆታ በጥምርታ ሰነዱ ውስጥ በተቀመጠው ፍጆታ መካከል ያለው ልዩነት ከ10% በታች ከሆነ ባለው ስታንዳርድ  ግብዓት ምርት ጥምርታ መሠረት ይስተናገዳል፣ 
5) የሥርዓቱ ተጠቃሚ ለሚያመርቱት ምርት የሚጠቀሙት ግብዓቶች ቀድሞ በፀደቀው የግብዓት ዝርዝር ውስጥ በተመሳሳይ ወይም በተተካኪ ስያሜ መኖራቸውን ካረጋገጠ በቅጽ ሁለት “ለ” መሠረት ሞልቶ ግብዓቱን ካስገባበት ቀን ጀምሮ እስከ 6 ወር ባለው ጊዜ ውስጥ ለማዕከላት የይተካካልኝ ጥያቄ ማቅረብ አለበት፣
6) ማዕከላት የቀረበውን የተተካኪ ጥያቄ መርምሮ ጥያቄው ከቀረበበት ቀን ጀምሮ በ14 ቀን ውስጥ ለኮሚሽኑ ውጤቱን ያሳውቃል፡፡

ክፍል አራት
የግብዓት ምርት ጥመርታ አወሳሰን እና አተገባበር
14.  የግብዓት ምርት ጥመርታ ይዘት 
1) በሚኒስቴሩ የሚፀድቅ የግብዓት ምርት ጥመርታ የሚከተሉትን ያካተተ መሆን አለበት፤
ሀ) የምርት ምድብ መለያ፣
ለ) በጥሬ ዕቃው የሚመረተው ምርት ሥም፣
ሐ) በጥሬ ዕቃው የተመረተው ምርት የተጣጣመ የሸቀጦች ስያሜ መለያ፣
መ) በጥሬ ዕቃው የሚመረተው ምርት መለኪያ፣
ሠ) የጥሬ ዕቃው ሥም፣ 
ረ) የጥሬ ዕቃው የተጣጣመ የሸቀጦች ስያሜ መለያ፣
ሰ) ለምርቱ የሚያስፈልገው የጥሬ ዕቃ ፍጆታ፣
ሸ) የጥሬ ዕቃው መለኪያ፣
ቀ) በምርት ሂደት የሚባክነው ወይም የባከነ የጥሬ ዕቃ መጠን፣ እና
በ) የግብዓት ምርት ጥመርታ እና
2) በዚህ አንቀጽ ንዑስ አንቀጽ 1 የተጠቀሰው እንደተጠበቀ ሆኖ ሚኒስቴሩ የግብዓት ምርት ጥምርታ ይዘት ሌሎች አስፈላጊ የሆኑ መረጃዎችን እንዲያካትት ሊያደርግ ይችላል ፡፡
15. የግብዓት ምርት ጥመርታ መለኪያ አወሳሰን
1) እያንዳንዱ የምርት ግብዓት ጥሬ ዕቃ የሚለካው በፀደቀ የግብዓት ምርት ጥመርታ ሰነድ ውስጥ በተጠቀሰው መለኪያ መሠረት ይሆናል፡፡
2) በዚህ አንቀጽ ንዑስ አንቀጽ 1 የተጠቀሰው እንደተጠበቀ ሆኖ በጸደቀ የግብዓት ምርት ጥመርታ ሰነድ ውስጥ በተጠቀሰው መለኪያ እና በተጠቃሚው በቀረበው የምርት ግብዓት መለኪያ መካከል ልዩነት ከተፈጠረ የምርት ምድቡ የቴክኒክ ኮሚቴ በፀደቀው የምርት  ግብዓት ጥመርታ ላይ ወደ ተጠቀሰው መለኪያ በመለወጥ ምላሽ ይሰጣል፣
3) በዚህ አንቀጽ ንዑስ አንቀጽ 2  መሠረት መለወጥ ካልተቻለ የምርት ምድቡ የቴክኒክ ኮሚቴ ሙያዊ አስተያቱን ጨምሮ ጥያቄውን ለአብይ ኮሚቴው ያስተላልፋል፣
4) በዚህ አንቀጽ ንዑስ አንቀጽ 3 መሠረት በቀረበው ሙያዊ አስተያት መነሻነት ዓብይ ኮሚቴው ጉዳዩን መርምሮ የውሳኔ ሐሳቡን  ለሚኒስቴሩ በማቅረብ ውሳኔ እንዲያገኝ ይደረጋል፡፡
16. የግብዓት ምርት ጥመርታ የፍጆታ መጠን አወሳሰን
1) የግብዓት ምርት ጥመርታ የፍጆታ መጠን የሚወሰነው በጸደቀ አባሪ ውስጥ በተጠቀሰው የፍጆታ መጠን መሠረት ይሆናል፣
2) በዚህ አንቀጽ ንዑስ አንቀጽ 1 የተጠቀሰው እንደተጠበቀ ሆኖ በጸደቀ የግብዓት ምርት ጥመርታ ሰነድ ውስጥ በተጠቀሰው የፍጆታ መጠን እና በቀረበው የምርት ግብዓት የፍጆታ መጠን መካከል ልዩነት ከተፈጠረ የልዩነቱ መጠን 10% እና ከ10% በታች ከሆነ የቀረበው የምርት ግብዓት እንዲስተናገድ ይደረጋል፡፡ ነገር ግን የልዩነቱ መጠን ከ10% በላይ ከሆነ በአብይ ኮሚቴ አይቶ በሚያቀርበው የውሳኔ ሐሳብ መሠረት በሚኒስቴሩ የሚወሰን ይሆናል፡፡
3) በዚህ አንቀጽ ንዑስ አንቀጽ 2 መሠረት ሚኒስቴሩ የሚሰጠው ውሳኔ፣ ውሳኔ ለተሰጠበት ጉዳይ ብቻ ወይም ለሌሎች ተመሳሳይ ጉዳዮች ጭምር እንዲያገለግል ሆኖ ሊወስን ይችላል፡፡

17. በምርት ሂደት ስለሚባክን የግብዓት ምርት ጥመርታ መጠን አወሳሰን፣
1) ለወጪ ንግድ የሚሆን ምርት ለማምረት ጥቅም ላይ የዋለው የግብዓት መጠን በሚሰላበት ጊዜ በምርት ሂደት ውስጥ የባከነው ወይም የተበላሸው ታሳቢ ይደረጋል፣
2) በምርት ሂደት ውስጥ የባከነው ወይም የተበላሸው የምርት ግብዓት መጠን የሚወሰነው በሚኒስቴሩ በፀደቀ የግብዓት ምርት ጥመርታ ወይም አባሪ ላይ በተጠቀሰው የብክነት መጠን መሠረት ይሆናል፣ 
3) በዚህ አንቀጽ ንዑስ አንቀጽ 2 የተጠቀሰው እንደተጠበቀ ሆኖ የብክነት መጠኑ በግብዓቶች ምርት  ጥመርታ ወይም አባሪ ላይ ከተጠቀሰው የብክነት መጠን በላይ  ከሆነ በአብይ ኮሚቴ ታይቶ በሚቀርበው የውሳኔ ሐሳብ መሠረት በሚኒስቴሩ የሚወሰን ይሆናል፡፡
4) በዚህ አንቀጽ ንዑስ አንቀጽ 3 መሠረት ሚኒስቴሩ የሚሰጠው ውሳኔ፣ ውሳኔ ለተሰጠበት ጉዳይ ብቻ ወይም ለሌሎች ተመሳሳይ ጉዳዮች ጭምር እንዲያገለግል ሆኖ ሊወስን ይችላል፡፡

18. የባከነ ጥሬ ዕቃ እና ተረፈ ምርት በሀገር ውስጥ ወይም በውጭ ገበያ እንዲሸጡ አወሳሰን  
ሚኒስቴሩ፤ የባከነ ጥሬ ዕቃ እና/ ወይም ተረፈ ምርት በሀገር ውስጥ ወይም በውጭ ገበያ እንዲሸጥ የሚወስነው በቅጽ ሦስት “ሀ” መሠረት የሚቀርቡ ደጋፊ ማስረጃዎችን በመመዘን እንደየጉዳዩ አሳማኝነት መሠረት በማድረግ ይሆናል፡፡
19. በምርት ሂደት ጉድለት ተገኘባቸው የተባሉ ምርቶች አወሳሰን 
1) ተጠቃሚው ለውጭ ገበያ ያመረተው ምርት በማምረት ሂደት ጉድለት የተገኘበት በመሆኑ ለውጭ ገበያ ማቅረብ ያለመቻሉን ወይም ልኮ በማምረት ሂደት ጉድለት ምክንያት ተመላሽ የተደረገበት መሆኑን እና ሚኒስቴሩ ምርቱን በማምረት ሂደት ጉድለት የተገኘበት እና ለውጭ ገበያ ማቅረብ የማይቻል ስለመሆኑ የጽሑፍ ማረጋገጫ እንዲሰጠው ወይም/እና ለሌላ አካል እንዲገለጽለት መጠየቅ ይችላል፣
2) ቴክኒክ ኮሚቴው በዚህ አንቀጽ ንዑስ አንቀጽ 1 መሠረት ተጠቃሚው ያቀረበውን ማመልከቻ መርምሮ አመልካቹ የጠቀሰው ምርት፣ 
ሀ) በማምረት ሂደት ጉድለት የተገኘበት እና ለውጭ ገበያ ማቅረብ የማይቻል ስለመሆኑ ወይም
ለ) በማምረት ሂደት ጉድለት ያልተገኘበት ስለመሆኑ ወይም 
ሐ) መወገድ ያለበት መሆን አለመሆኑን
       የሚያረጋግጥ የውሳኔ ሐሳብ ለሚኒስቴሩ ያቀርባል፣
3) በዚህ አንቀጽ ንዑስ አንቀጽ 2 በተጠቀሰው የውሳኔ ሐሳብ መነሻ ሚኒስቴሩ ውሳኔውን  ተጠቃሚው በጽሑፍ ይገልጽለታል ወይም/እና አመልካቹ እንዲገለጽለት ለጠቀሰው አካል እንዲደርስ ያደርጋል፡፡

20. በምርት ሂደት ጉድለት የተገኘባቸው ምርቶች መጠን አወሳሰን እና በሀገር ውስጥ እንዲሸጡ ስለመፍቀድ 
1)  በምርት ሂደት ጉድለት የተገኘባቸው ምርቶች መጠን የሚወሰነው በየምርት ምድቡ በአባሪ በተገለጸው መጠን መሠረት ይሆናል፣
2) ምርቶች፣ በምርት ሂደት ጉድለት የተገኘባቸው ምርቶች መሆናቸውን ተጠቃሚው በቅጽ ሦስት “ለ” መሠረት የሚያቀርበው ጥያቄ በሚኒስቴሩ ሲረጋገጥ በኢንዱስትሪ ፓርክ ውስጥ ለሚገኙ የሥርዓቱ ተጠቃሚዎች በኢንዱትሪ ፓርክ ውስጥ በተዘጋጀ ልዩ ቦታ፣ ከኢንዱትሪ ፓርክ ውጪ ለሚገኙ የስርዓቱ ተጠቃሚዎች ሚኒስቴሩ በሚሰጣቸው የመሸጫ ፈቃድ መሠረት ቀረጥና ታክስ በመክፈል በሀገር ውስጥ መሸጥ ይችላሉ፣
3) በዚህ አንቀጽ ንዑስ አንቀጽ 3 መሠረት ከኢንዱትሪ ፓርክ ውጪ ለሚገኙ የስርዓቱ ተጠቃሚዎች ሚኒስቴሩ የሚሰጣቸውን የመሸጫ ፈቃድ የሽያጭ መጠኑን እና ሽያጩ የሚፈጸምበት የጊዜ ገደብ ማመልከት አለበት፣
4) በምርቱ የተለየ ባህርይ ምክንያት በአባሪ በተገለጸው መቶኛ መጠን በላይ የሆነ ጉድለት መጠን መጨመር ቢያስገድድ ሚኒስቴሩ ጉዳዩን መርምሮ በልዩ ሁኔታ ሊፈቅድ ይችላል፣
5) ምርቱ በምርት ሂደት ጉድለት የተገኘበት በመሆኑ ምክንያት የተነሳ የኤክስፖርት ደረጃ ያላሟላ ስለመሆኑ ከስርዓቱ ተጠቃሚ ወይም ገዢው ከሚሰጠው ማረጋገጫ በተጨማሪ ሚኒስቴሩ አጠቃላይ የምርት ጥራት ፍተሻ ወይም ኢንስፔክሽን ማድረግ ይችላል፣
6) በኢንስፔክሽን ወቅት በገዢዎች በቋሚነት የተወገደ ምርት በምርቱ የውስጠኛ ክፍል ምልክት ላይ “Rejected for Buyer X” የሚል ማኅተም ተደርጎባቸው ለብቻ መቀመጥ አለባቸው፣
7) አለም አቀፍ ገዢዎች የብራንዳቸውን ሥም (Brand Image) ለመጠበቅ ሲሉ በተለያዩ ምክንያቶች የተወገዱ ምርቶች እንዲሸጡ የማይፈቅዱ በመሆኑ ከገዢዎች ፈቃድ በማግኘት ወይም የብራንድ ምልክት (Brand Label) በማንሳት የስርዓቱ ተጠቃሚ በዓመት ሁለት ጊዜ እንዲሸጡ ይፈቀድላቸዋል፣
8) የስርዓቱ ተጠቃሚዎች በምርት ሂደት ጉድለት የተገኘባቸው በመሆናቸው ምክንያት የተነሳ  የኤክስፖርት ደረጃ የማያሟሉ ምርቶችን በማንኛውም ጊዜ በዓይነት፣ መጠንና በገዢዎች አደራጅተው በመያዝ በሚኒስቴሩ በማንኛውም ጊዜ ሲጠየቁ መረጃውን ማቅረብ አለባቸው፡፡
21. በሌሎች ምክንያቶች  ምርቶች በሀገር ውስጥ እንዲሸጡ ስለመፍቀድ 
ተጠቃሚዎች ምርቱ ወደ ውጭ ከተላከ በኋላ ጉድለት ኖሮት ከተመለሰ ወይም ከመላኩ በፊት በተለያዩ ምክንያቶች ገዥያቸው የወጪ ምርቱን ሳይቀበል ቀርቶ ሙሉ በሙሉ ወይም በከፊል ምርቱን ኤክስፖርት ማድረግ ካልቻሉ በሚኒስቴሩ የተሟላ መረጃ ማቅረባቸው ሲረጋገጥ መላክ ያልቻለውን ወይም የተመለሰውን ምርት በልዩ ሁኔታ ቀረጥና ታክስ ተከፍሎበት በአገር ውስጥ ገበያ በአመት አንድ ጊዜ እንዲሸጡ ሚኒስቴሩ ሊፈቀድ ይችላል፡፡
22. የተመሳሳይ ስያሜ ወይም ተተካኪ የግብዓት ምርት  ጥመርታ አወሳሰን 
1) ማንኛውም ለምርት ግብዓትነት የቀረበ ጥሬ ዕቃ በጸደቀ የምርት ግብዓቶች ጥመርታ  ወይም በማጠቀሻ ሰነድ ውስጥ ከተጠቀሰው የምርት ግብዓት ጋር አንድ ዓይነት መሆን አለበት፣
2) በዚህ አንቀጽ ንዑስ አንቀጽ 1 የተጠቀሰው እንደተጠበቀ ሆኖ የቀረበው ጥሬ ዕቃ  የምርት ግብዓት ከጸደቀ የምርት ግብዓቶች ጥመርታ ወይም በማጠቀሻ ሰነድ ውስጥ ከተጠቀሰው የምርት ግብዓት ጋር አንድ አይነት ሳይሆን ቀርቶ ተመሳሳይ ወይም ተተካኪ መሆኑን በሚመለከተው የምርት ምድቡ ማዕከል ውሳኔ እንዲያገኝ በማድረግ ይስተናገዳል፣
3) ተጠቃሚ ለሚያመርቱት ምርት የሚጠቀሙት ግብዓቶች ቀድሞ በፀደቀው የግብዓት ዝርዝር ውስጥ በተመሳሳይ ወይም በተተካኪ ስያሜ መኖራቸውን ካረጋገጠ በቅጽ ሁለት “ለ” መሠረት ሞልቶ ግብዓቱን ካስገባበት ቀን ጀምሮ እስከ 6 ወር ባለው ጊዜ ውስጥ የይተካካልኝ ጥያቄ ለማዕከሉ ማቅረብ አለበት፣
4) ማዕከሉ የቀረበውን የተተካኪ ጥያቄ መርምሮ ጥያቄው ከቀረበበት ቀን ጀምሮ በ14 ቀን ውስጥ ለኮሚሽኑ ውጤቱን ያሳውቃል፡፡
23. ስለማሸጊያ እና መጠቅለያ አወሳሰን 
1) ማሸጊያዎች እና መጠቅለያዎች መጠናቸው በመቶኛ ወይም በፍጆታ እንዲሆን የሚወሰኑት በየምርት ምድቡ በጸደቀ የምርት ግብዓቶች ጥመርታ ሰነድ ወይም አባሪ ውስጥ በተጠቀሰው መሠረት ይሆናል፣
2)  በዚህ አንቀጽ ንዑስ አንቀጽ 1 የተጠቀሰው እንደተጠበቀ ሆኖ ማሸጊያዎች እና መጠቅለያዎች በጸደቀ የምርት ግብዓቶች ጥመርታ ሰነድ ወይም አባሪ ውስጥ  ከተጠቀሰው መቶኛ ወይም ፍጆታ የተለየ ሆኖ ሲገኝ በአብይ ኮሚቴ ታይቶ በሚቀርበው የውሳኔ ሐሳብ መሠረት በሚኒስቴሩ ሊወስን ይችላል፡፡
3) በዚህ አንቀጽ ንዑስ አንቀጽ 2 መሠረት ሚኒስቴሩ የሚሰጠው ውሳኔ፣ ውሳኔ ለተሰጠበት ጉዳይ ብቻ ወይም ለሌሎች ተመሳሳይ ጉዳዮች ጭምር እንዲያገለግል ሆኖ ሊወስን ይችላል፡፡
24.  ስለአላቂ የምርት መገልገያዎች አወሳሰን 
1) አላቂ የምርት መገልገያዎች እንደየምርት ምድቡ በሚኒስቴሩ በፀደቀ በአባሪ  በተገለጸው መቶኛ ወይም በፍጆታ መጠን የግብዓት ምርት ጥመርታ እንዲዘጋጅላቸው ይደረጋል፣
2)  በዚህ አንቀጽ ንዑስ አንቀጽ 1 የተጠቀሰው እንደተጠበቀ ሆኖ በመቶኛ ወይም በፍጆታ መጠን ያልተዘጋጀላቸው አላቂ የምርት መገልገያዎች እንደየምርት ምድቡ በሚኒስቴሩ  እየጸደቀ ሥራ ላይ ይውላል፣
3)  በዚህ አንቀጽ ንዑስ አንቀጽ 2 የተጠቀሰው እንደተጠበቀ ሆኖ ከተቀመጠላቸው የመቶኛ መጠን በላይ ሆኖ ሲገኝ የቴክኒክ ኮሚቴው በፍጆታ አስልቶ ለዐብይ ኮሚቴው በሚያቀርበው መነሻነት ዐብይ ኮሚቴው የውሳኔ ሐሳቡን ለሚኒስትሩ በማቅረብ ሚኒስቴሩ እንደየጉዳዩ አግባብ እያየ ሊወስን ይችላል፡፡
4) በዚህ አንቀጽ ንዑስ አንቀጽ 3 መሠረት ሚኒስቴሩ የሚሰጠው ውሳኔ፣ ውሳኔ ለተሰጠበት ጉዳይ ብቻ ወይም ለሌሎች ተመሳሳይ ጉዳዮች ጭምር እንዲያገለግል ሆኖ ሊወስን ይችላል፡፡
25. የምርት ግብዓቶች ተመሳሳያቸው በሀገር ውስጥ የማይገኙ መሆኑን የማረጋገጥ ኃላፊነት 
1) ሚኒስቴሩ ከውጭ የሚገቡ የምርት ግብዓት ጥሬ ዕቃዎችን ፤በጥራት ተመሳሳያቸው በሀገር ውስጥ የማይመረቱ  መሆኑን ያረጋግጣል፡፡
2) ሚኒስቴሩ በዚህ አንቀጽ ንዑስ አንቀጽ 1 መሠረት ለማረጋገጥ እንዲያስችለው የሚመለከተው የምርት ምድቡ የማዕከል በማስረጃ የተደገፈ ጥናት እንዲያቀርብ ሊያደርግ ይችላል፣
3) በዚህ አንቀጽ ንዑስ አንቀጽ 2 መሠረት ጥሬ ዕቃው በጥራት ተመሳሳዩ በሀገር ውስጥ እንደሚገኝ ከተረጋገጠ ከውጭ የሚገባው ግብዓት ወደ ሀገር ውስጥ እንዳይገባ   ሊያግድ ይችላል፣ 
26. የግብዓት ምርት ጥመርታን ማጽደቅ
    የግብዓት ምርት ጥመርታ እና አባሪ በሚኒስትሩ ወይም በሚኒስትሩ በተወከለ ሰው ካልጸደቁ በቀር ተፈጻሚ አይሆንም፡፡ 

27.  የግብዓት ምርት ጥመርታ ያልተዘጋጀላቸው የምርት ምድቦች
በሚኒስቴሩ የግብዓት ምርት ጥመርታ ያልተዘጋጀላቸው የምርት ምድቦች እስኪዘጋጀላቸው እና እስኪፀድቅላቸው ድረስ ተጠቃሚዎች የምርት ጥሬ ዕቃ ወደ ሀገር ውስጥ ካስገቡ በኋላ በሚያቀርቡት የግብዓት ምርት ጥመርታ የይጽደቅልኝ አቤቱታ መነሻ ጉዳዩ እየተመረመረ እንደአስፈላጊነቱ የሚፈጸም ይሆናል፡፡
28. የግብዓት ምርት  ጥምርታ አተገባበር
1) በስታንዳርድ የግብዓት ምርት ጥመርታው በተገለፁ የወጪ ምርቶች ሁለት ወይም ከሁለት በላይ አማራጭ ግብዓቶች ተመሳሳይ ምርት ለማምረት እንዲገቡ በተፈቀደባቸው ምርቶች ላይ ተጠቃሚው አንዱን አማራጭ መምረጥ ይኖርበታል፡፡ ሆኖም አንዱን ዓይነት ምርት ለማምረት ከአንድ አማራጭ በላይ ግብዓት በሚያስፈልግበት ጊዜ አንዱን ዓይነት ምርት በተለያዩ ግብዓት ዓይነቶች ማምረቱን የእያንዳንዱን ምርት መጠን ከእያንዳንዱ ግብዓት መጠን አንፃር  በማመሳከር ውሳኔ እንዲያገኝ ይደረጋል፣
2) አላቂ የመገልገያ ዕቃዎች እና ማሸጊያና መጠቅለያ የዋጋ ድርሻ ሲሰላ በአመቱ የስርዓቱ ተጠቃሚ ከውጭ ያስገባቸውን እቃዎች ሲአይ ኤፍ ዋጋ እና ከሀገር ውስጥ የተጠቀማቸውን አላቂ የመገልገያ ዕቃዎች እና ማሸጊያና መጠቅለያ የመግዣ ዋጋ ከጉምሩክ ከቀረበው የግዥ ደረሰኝ በመውሰድ ሲሆን ሁሉም በአመቱ ወደ ውጭ የተላኩ ምርቶችን የመሸጫ ዋጋ ታሳቢ የሚደረግ ይሆናል፣ ( የማኔጅመነት ውሳኔ የሚጠብቅ)
3) በስርዓቱ መሰረት ወደ አገር ውስጥ እንዲገቡ የተፈቀዱት ግብዓቶች በመጠን ተመዝግበው መያዝ አለባቸው፡፡ ሆኖም ግብዓቶቹ በሠነዱ ላይ በዋጋቸው እንደወሳኝ ሁኔታ ተለይተው የሚወራረዱ ከሆነ ሲፈቀዱ በዋጋቸው ተለይተው መገለጽ አለባቸው፡፡ መጠናቸውና ዋጋቸው ለማወራረድ ወሳኝ በሚሆኑበት ጊዜ እንደዚሁ በሁለቱም መገለጽ አለባቸው፣
4) አንድ መነሻ ግብዓትን በሁለትና ከዚያ በላይ የምርት ሂደቶች በማሳለፍ ወጪ ምርት ለሚያመርቱ የሥርዓቱ ተጠቃሚዎች የወጭ ምርቱ የግብዓቱ ፍጆታ በቀጥታ ካልተቀመጠ በእያንዳንዱ እሴት ጨማሪ የምርት ሂደት የተቀመጡትን የግብዓት ምርት ጥምርታ ስታንዳርድ በመውሰድ ለመጨረሻው ምርት ጥቅም ላይ የዋለውን መነሻ ግብዓት ፍጆታ ማስላት ይቻላል፣
5) ተጠቃሚው በሚወሰነው የግብዓት ምርት ጥምርታ መሠረት አምርቶ በልዩነት በመጋዘን ላሉ ግብዓቶች ምርቶችን አምርቶ ወደ ውጭ እንዲልክ ወይም ለሌላ የስርዓቱ ተጠቃሚ እንዲያስተላልፍ ወይም ቀረጥና ታክስ ከፍሎ ለአገር ውስጥ ገበያ መሸጥ እንዲችል ሊፈቀድለት ይችላል፡፡
ክፍል አምስት
ልዩ ልዩ ድንጋጌዎች
29. የቅሬታ አቀራረብ
ዓብይ ኮሚቴውን ወይም መሪ ሥራ አስፈጻሚውን ወይም ማዕከሉን ወይም ቴክኒክ ኮሚቴውን በተመለከተ ከዚህ መመሪያ አፈጻጸም ጋር በተያያዘ ማንኛውም ዓይነት ቅሬታ ያለው ሰው ቅሬታውን በጽሑፍ ለሚኒስቴሩ ሊያቀርብ ይችላል፡፡
30. መሸጋገሪያ ድንጋጌ
አገር አቀፍ የስታንዳርድ ግብዓት ምርት ጥመርታ ለመወሰንና ለማስፈጸም የወጣ መመሪያ ቁጥር 547/2013 የተጀመሩ ጉዳዩች በዚሁ መመሪያ ቁጥር 547/2013 መሠረት እንዲጠናቀቁ መደረግ አለበት፡፡
31. ስለአባሪዎችና ቅጾች
1) ከዚህ መመሪያ ጋር የተያያዙት አባሪዎችና ቅጾች የዚህ መመሪያ አካል ናቸው፡፡
2) የዚህ መመሪያ  አካል የሆኑት አባሪዎች የሚከተሉት ናቸው፤
      ሀ) የቆዳና ቆዳ ውጤቶች ምርት አባሪ (የምርት መለያ ኮድ A) ፣
      ለ) የጨርቃ ጨርቅና አልባሳት ምርት አባሪ (የምርት መለያ ኮድ B) ፣
      ሐ) የምግብና መጠጥ ምርት አባሪ (የምርት መለያ ኮድ C)፣
መ) የማኑፋቸሪንግ ቴክኖሎጂ ኢንጅነሪንግ ምርት አባሪ (የምርት መለያ ኮድ D)
      ሠ) የኬሚካልና ኮንስትራክሽን ግብአት ምርት አባሪ (የምርት መለያ ኮድ E)
ረ) በሆርቲካልቸር (አበባ፣አትክልትና ፍራፍሬ) ምርት አባሪ (የምርት መለያ ኮድ F)
3) የዚህ መመሪያ  አካል የሆኑት ቅጾች የሚከተሉት ናቸው፤
ሀ) ቅጽ አንድ “ሀ”
ለ) ቅጽ ሁለት “ሀ”
ሐ) ቅጽ ሁለት “ለ”
መ) ቅጽ ሦስት “ሀ”
ሠ ቅጽ ሦስት “ለ”

32. የተሻሩ መመሪያዎች እና አሠራሮች 
(1) አገር አቀፍ የስታንዳርድ ግብዓት ምርት ጥመርታ ለመወሰንና ለማስፈጸም የወጣ መመሪያ ቁጥር 547/2013 በዚህ መመሪያ ተሽሯል፡፡
(2)  ሌሎች ከዚህ መመሪያ ጋር የሚቃረኑ መመሪያዎች ካሉ በዚህ መመሪያ ተሽረዋል፡፡
(3) አገር አቀፍ የስታንዳርድ ግብዓት ምርት ጥመርታ ለመወሰንና ለማስፈጸም የወጣው መመሪያ ቁጥር 547/2013  ይህ  መመሪያ  ጸድቆ በሥራ ላይ እስከሚውል ድረስ በሥራ ላይ ይቀጥላል፡፡
33. መመሪያውን ስለማሻሻል
1) ይህ መመሪያ እንደ አስፈላጊነቱ በሚኒስቴሩ ሊሻሻል ይችላል፡፡
2)  አባሪዎችና ቅጾች ሲሻሻሉ በሚኒስቴሩ መጽደቅ ይኖርባቸዋል፡፡ 
34.  መመሪያው የሚጸናበት ጊዜ
ይህ መመሪያ ከ - - - - - ቀን 2016 ዓ.ም ጀምሮ የፀና ይሆናል፡፡

አዲስ አበባ ----- ቀን 2016 ዓ.ም
          መላኩ አለበል አዲስ 
የኢንዱስትሪ ሚኒስቴር ሚኒስትር

